
 
 

Recomendación dirixida á Consellería de Política Social e Igualdade referente a un 
procedemento de discapacidade  
 

 
 

 
Santiago de Compostela, 21 de abril de 2025 

Sra. conselleira: 
  
Nesta institución iniciouse expediente de queixa como consecuencia do escrito de XXX 
referente a un procedemento de discapacidade. 

                                                         ANTECEDENTES 

1. No escrito traslada que promoveu queixa ante a Xunta de Galicia co seguinte 
contido: 

“…Que con data 2 de xaneiro de 2024, presentou nesa Consellería unha solicitude 
(Anexo I), para revisión do grao de discapacidade recoñecido o 28.012019, cun grao 
dun 55%. A solicitude faise como consecuencia de sufrir alteracións físicas que lle 
delimitan o movemento de forma superior a cando se recoñeceu o grao. Despois de 9 
meses, preséntome en Lugo, na Sección onde se efectúan as revisións, no día de hoxe, 
8 de outubro, para preguntar pola razón que en todo este tempo non recibira nin unha 
soa comunicación. A resposta, verbal, déixame absolutamente asombrada: esta 
revisión tarda dous anos e medio en ser atendida, 30 meses!!!. Que de todos os xeitos 
podo presentar unha reclamación aínda que non me vai a solucionar o problema, 
porque o escaso persoal, o aumento de solicitudes, etc.etc. Descoñezo os problemas 
de funcionamento e non dubido da efectividade das persoas que fan o seu traballo. O 
que non son capaz de comprender é que se poida dicir que facer unha revisión dunha 
discapacidade, onde parece que unicamente se trata de comprobar o estado físico da 
data anterior coa presente, poida tardar dous anos e medio. Parece escandaloso. Se 
ademais tense en conta a miña idade, parece máis que razoable que non se debe de 
paralizar no tempo unha revisión que, en principio, non parece que sexa algo 
complicado. Á vista de todo iso, presento esta queixa e espero unha resposta á 
mesma. O que pido concretamente é que despois de 9 meses de espera, xa parece un 
prazo máis que suficiente para o que se solicitou. E se iso non é posible que me 
expliquen as razóns lóxicas de tan dilatada espera””. 

2. Ante iso requirimos información a esa consellería, que nola remitiu. No informe 
sinálase o seguinte: 

“XXX presentou unha solicitude de revisión do grao de discapacidade o 
02/01/2024. 

Expedientes: G.6.Q/15868/24              



Mecanizada a petición da persoa interesada a aplicación informática xera a seguinte 
codificación vinculada con XXX, DNI XXX, o número de expediente da súa solicitude é 
o xxx. 

CONCLUSIÓNS: 

As solicitudes, tanto de valoración inicial como de revisión, de recoñecemento do 
grao de discapacidade iniciaranse seguindo a orde de entrada das solicitudes para 
cumprir co establecido no artigo 16.1 da Orde do 25 de novembro de 2015 pola 
que se regula o procedemento para o recoñecemento, declaración e cualificación 
do grao de discapacidade, e a organización e funcionamento dos órganos técnicos 
competentes. 

Esta orde de tramitación só pode ser modificada nos casos previstos no artigo 16.2 
da mesma orde, que recolle os supostos de urxencia: a) Acceso ao emprego e ás 
ensinanzas reguladas onde exista reserva de prazas para persoas con 
discapacidade. b) Solicitudes de axudas/subvencións sometidas a prazos. c) Menores 
de 18 anos. d) Maiores de 90 anos. e) Pensión non contributiva ou prestación por fillo 
a cargo. f) Caducidade da valoración do grao de discapacidade. g) Existencia dun 
procedemento aberto, xudicial ou administrativo, relativo a violencia de xénero, que 
poida verse afectado polo recoñecemento e cualificación do grao de discapacidade. 

Ademais, daráselle prioridade na valoración da discapacidade ás persoas incluídas 
nas seguintes patoloxías: ELA, ataxias rapidamente progresivas, distrofias 
musculares e escleroses múltiples de evolución rápida, enfermidades metabólicas 
con trastornos motores, neoplasias en estadío IV, co obxecto de que a súa resolución 
se emita no prazo máximo dun mes desde o momento da solicitude. 

Examinado o expediente de discapacidade, a interesada non se atopa en ningún 
dos supostos de prioridade anteriormente referidos, polo que a súa solicitude 
ten a consideración de “prioridade estándar”. 

Asegurámoslle que dende a Consellería de Política Social e Igualdade estanse 
a implantar as medidas de mellora necesarias para axilizar o procedemento de 
valoración da discapacidade. 

Neste sentido, na actualidade estase desenvolvendo un Plan especial de reforzo 
do persoal técnico no procedemento de valoración da discapacidade, 
operación cofinanciada pola Unión Europea a través do Programa Operativo FSE+ 
Galicia 2021- 2027, co cal se levou a cabo a contratación de 45 profesionais 
cualificados para efectuar as correspondentes valoracións do grao de discapacidade. 

Asemade, aprobouse a modificación da relación de postos de traballo da Consellería 
de Política Social e Xuventude polo Acordo da Xunta de Galicia do 2 de novembro de 
2023 (DOG do 9 de novembro de 2023) a través do que se crean 4 equipos 



multidisciplinares que permite a contratación de 12 novos profesionais, con perfís 
técnicos de médico, psicólogo e de traballador social, que xa están a 
desenvolver o seu labor no recoñecemento do grao de discapacidade. 

A través das ditas actuacións prevese a axilización da tramitación e unha 
redución considerable nos tempos de espera para as valoracións. 

Desde a Consellería de Política Social e Igualdade téntase cubrir coa máxima 
celeridade todos os postos pero, non sempre é posible, debido á falta de 
dispoñibilidade de persoal, especialmente co profesional médico. 

En base ao exposto anteriormente, a tramitación do expediente de revisión do grao 
de discapacidade de XXX efectuarase seguindo a orde correlativa de entrada de 
expedientes coa meirande celeridade posible”. 

ANÁLISE 

1. Confírmase o retraso que motiva a queixa; a solicitude de revisión é do 2-1-24, pero 
non se resolveu, a pesar de que o prazo é de 3 meses.  

2. Coa información non se aportan previsións sobre a data de valoración e resolución, 
co que a incerteza continúa.  

3. A través de diferentes queixas coñecemos os retrasos que sofren as valoracións de 
discapacidade que se clasifican como estándar. Como resposta as actuacións da 
Valedoría (recomendacións, actuacións de oficio e comentarios nos informes ao 
Parlamento de Galicia) a consellería informou da aplicación de medidas para reducir 
eses retrasos, fundamentalmente o reforzo de persoal, pero apreciase que as esperas 
persisten, en especial nalgunhas localidades.  

4. A consellería mencionou o aumento de persoal e a posta en funcionamento de 
novos equipos, e que traballa para incorporar máis persoal para axilizar os expedientes 
e reducir os tempos de espera das valoracións.   

5. Porén, seguen producíndose retrasos, o que fai preciso que se apliquen as medidas 
precisas que permitan evitar os reiterados incumprimentos dos prazos.   

6. A persoa que reclamou por esta forma de actuar demanda a preservación de 
intereses especialmente protexidos na Constitución Española, que sinala que as 
persoas con discapacidade exercen os dereitos previstos neste título (I) en condicións 
de liberdade e igualdade reais e efectivas. Regularase por lei a protección especial que 
sexa necesaria para o devandito exercicio. Os poderes públicos impulsarán as políticas 
que garantan a plena autonomía persoal e a inclusión social das persoas con 
discapacidade, en contornos universalmente accesibles. Así mesmo, fomentarán a 
participación das súas organizacións, nos termos que a lei estableza. Atenderanse 
particularmente as necesidades específicas das mulleres e os menores con 
discapacidade (art. 49).                       

     CONCLUSIÓNS 



Por todo o sinalado ata agora considérase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a esa Consellería de 
Política Social e Igualdade a seguinte recomendación: 

Que se apliquen as medidas precisas para corrixir os retrasos nas valoracións de 
discapacidade, que prexudican ás persoas afectadas ao retrasar o acceso aos eventuais 
beneficios; e que se resolva sobre a valoración da persoa afectada no presente caso, 
posto que se atopa demorada. 

Agradecendo de antemán a acollida ao manifestado nesta resolución da Valedora do 
Pobo, recordámoslle a necesidade de que no prazo dun mes de conta a esta institución 
da aceptación da recomendación formulada, no seu caso, e das medidas adoptadas 
para darlle efectividade, tamén no seu caso. 

Ademais, en aplicación do principio de transparencia a partir da semana seguinte a 
data na que ditou esta resolución incluirase na páxina web da institución. 

Saúdoa atentamente. 
 

María Dolores Fernández Galiño 
Valedora do Pobo (en funcións) 


	Sra. conselleira:

